

 Astudiaeth achos yn tynnu sylw at yr ymarfer ymyrraeth gyda Phlant sy'n Derbyn Gofal yn Ysgol Abersychan 
Mae Ysgol Abersychan yn ysgol gyfun gydaddysgol 11-16. Mae ein nod yn syml, rydym ni am i bob unigolyn gyflawni'r gorau y gall yn bersonol beth bynnag ei dalentau a'i uchelgais. Roedd gan Abersychan 24 o ddisgyblion yn derbyn gofal yn mynychu yn ystod blwyddyn academaidd 2016/17. Mae gan Abersychan hefyd Safle Adnoddau Anghenion Arbennig gyda 9 o ddisgyblion yn derbyn gofal yn mynychu, ac mae gan bob un o'r rhain Ddatganiad Anghenion Addysgol Arbennig. Mae'r ysgol wedi cyflogi Gweithiwr Ymyrraeth Plant sy'n Derbyn Gofal i weithio gyda'r Athro Dynodedig i gynnig ymyriadau ychwanegol a chynorthwyo plant sy'n derbyn gofal.

· Ymyrraeth 

Mae'r holl ddisgyblion yn derbyn o leiaf un sesiwn awr o hyd bob wythnos. Mae rhai o'r rhain yn sesiynau grŵp ac eraill yn 1:1, gan ddibynnu ar y pwnc sydd i'w drafod a'r disgybl unigol. Mae rhai disgyblion yn derbyn sesiynau dyddiol, yn enwedig mewn achosion difrifol o anawsterau ymddygiadol, emosiynol a chymdeithasol neu ymlyniad.
Mae'r pynciau a drafodir yn y sesiynau yn amrywio yn dibynnu ar anghenion yr unigolyn neu'r grŵp o ddisgyblion. Yn aml bydd disgyblion ag anawsterau ymddygiadol, emosiynol a chymdeithasol yn derbyn ymyrraeth yn seiliedig ar therapi ymddygiadol. Rydym ni'n defnyddio rhaglenni astudio fel ‘Behaviour 4 My Future’ ac amrywiol raglenni ‘Talkabout’ gan Alex Kelly. Gall disgyblion sydd ag anawsterau ymlyniad ddilyn y rhaglenni hyn hefyd, ond caiff Therapi Chwarae ei ddefnyddio hefyd. Mae disgyblion sy'n wynebu caledi emosiynol oherwydd ffactorau fel symud lleoliad, dathliadau pwysig (pen-blwydd, Nadolig, Dydd y Mamau/Tadau ac ati) neu golli sibling oherwydd mabwysiadu ambell waith yn elwa o gael clust i wrando'n unig, rhywun i ymddiried ynddyn nhw neu rywle diogel i fod ble gallan nhw fod ar eu pen eu hunain neu rannu cwmni plant a phobl ifanc eraill sy'n wynebu'r un sefyllfaoedd â nhw.
Mae pecynnau ymyrraeth yn cynnwys pynciau academaidd, yn bennaf Llythrennedd a Rhifedd. Caiff rhaglenni 'dal i fyny' penodol eu defnyddio yn CA3, yn canolbwyntio ar rifedd sylfaenol gan gynnwys tablau, adio, tynnu a lluosi. I lawer o'n disgyblion sy'n derbyn gofal, mae cael eu derbyn yn gynnar i ofal yr awdurdod lleol wedi golygu llawer o symud lleoliadau yn ystod CA2 ac yn gynnar yn CA3. Mae hyn yn arwain at golli amser sylweddol yn yr ysgol. Mae hyn yn effeithio nid yn unig ar eu presenoldeb ond ar eu dysgu cynnar a'r gwaith sylfaen cynnar hwn sydd yn cael effaith yn ddiweddarach, felly rwyf i wedi canfod fod gan y plant hyn ddiffyg sgiliau rhifedd sylfaenol. Yn yr un modd, mae llythrennedd yn CA3 yn canolbwyntio ar raglenni dal i fyny gydag ymyrraeth o ran gramadeg ac atalnodi syml yn fwyaf buddiol.
Un o'r ymyriadau pwysicaf serch hynny yw adeiladu perthynas ddiogel. Creu perthynas gydag unigolyn penodedig (Gweithiwr Ymyrraeth Plant sy'n Derbyn Gofal) sy'n gosod seiliau ar gyfer cynnal gwaith academaidd a therapiwtig. Gwahoddir disgyblion i gymryd rhan mewn gemau bwrdd, celf, coginio a chwaraeon yn seiliedig ar weithgareddau yn eu sesiynau cychwynnol er mwyn gallu dechrau ffurfio perthynas o'r fath. Rhaid i'r disgybl allu ymddiried yn yr unigolyn penodedig a sefydlu cyd-barch.

· Amgylchedd 
Mae'r amgylchedd ble mae'r ymyrraeth yn digwydd hefyd yn ffactor allweddol. Rhaid i'r disgyblion allu teimlo'n ddiogel yn yr amgylchedd hwn ac mae Abersychan wedi sicrhau bod ystafell ddosbarth arbennig ar gyfer hyn. Mae'r ystafell a ddefnyddir (Yr Ystafell Werdd) yn lle bach ond croesawgar. Mae yno ardal ddysgu sy'n cynnwys gliniaduron, adnoddau dysgu fel llyfrau a phapur a digonedd o arddangosiadau lliwgar ac addysgol ar y waliau. Yn yr ardal hon mae'r rhan fwyaf o ymyrraeth academaidd yn digwydd, gyda'r disgyblion yn deall mai ardal cwblhau gwaith yw hon a bod y disgwyliadau'r un fath â mewn unrhyw ystafell ddosbarth arall. Gerllaw’r ardal ddysgu ceir 'Ystafell Dawel' fach gyda bagiau ffa meddal, silffoedd llyfrau'n llawn deunydd darllen, cymhorthion tawelu a theledu rhyngweithiol. Caiff yr ystafell hon ei defnyddio nid yn unig mewn cyfnodau o ddicter neu rwystredigaeth i dawelu ond hefyd i'r disgyblion hynny sy'n dioddef caledi emosiynol ac sy'n dymuno cael llonydd a theimlo'n ddiogel. Gellir defnyddio'r teledu i wylio rhaglenni addysgol neu pan fydd plentyn yn ofidus iawn er mwyn 'ymgolli' mewn rhywbeth cysurlon.
Ceir ardal ar wahân ar gyfer therapi chwarae gyda phwll tywod, Lego, paent, playdough, gemau bwrdd a bwrdd sialc ar y wal. Yn ogystal mae'r Ystafell Werdd yn cynnwys swyddfa ar gyfer y Gweithiwr Ymyrraeth y Plant sy'n Derbyn Gofal. 
Mae'r ystafelloedd i gyd wedi'u dodrefnu'n llachar gyda chyfarpar a brynwyd drwy'r Grant Datblygu Disgyblion. Mae'r disgyblion yn teimlo perchnogaeth o'r ystafell hon oherwydd mae'n wahanol i unrhyw ystafell arall yn yr ysgol. Maen nhw'n parchu'r ardal ac mae bob amser ar agor fel lle diogel iddyn nhw encilio iddo pan fydd bywyd yr ysgol yn ormod. Gwahoddir disgyblion i alw heibio pan fydd angen ac mae llawer yn defnyddio'r cyfleusterau yn ystod yr egwyl ac awr ginio.
Yn ogystal gwahoddir asiantaethau allanol fel MIST, Seicoleg Addysg, Aspire to Achieve, y Gwasanaeth Chwarae a Chymunedau yn Gyntaf i weithio gyda disgyblion yn yr ystafell ac mae gweithiwr Ymyrraeth y Plant sy'n Derbyn Gofal yn trefnu ac yn hwyluso ymyrraeth o'r fath.

• Rôl Gweithiwr Ymyrraeth y Plant sy'n Derbyn Gofal 
Mae datblygiad y rôl hon dros y pedair blynedd ddiwethaf wedi bod yn sylweddol ac yn amrywiol, nid yn unig o ran yr ymyrraeth mae'n ei chynnig i ddisgyblion ond hefyd o ran y cyfrifoldebau yr ymgymerir â nhw. Mae'r pecynnau ymyrraeth wedi'u cynllunio'n benodol i anghenion yr unigolyn (ar safle'r ysgol ac oddi arno) a does dim un plentyn yn cael yr un fath ag un arall. Yn ogystal â hyn mae Gweithiwr Ymyrraeth y Plant sy'n Derbyn Gofal yn cysylltu â'r staff addysgu yn yr ysgol ar gynnydd academaidd ac ymddygiadol y myfyrwyr sy'n derbyn gofal yn ogystal â dod yn bwynt cyswllt i asiantaethau allanol, rhieni a gofalwyr (mae perthynas yr un mor bwysig ar y lefel hon). Mae Gweithiwr Ymyrraeth y Plant sy'n Derbyn Gofal yn monitro presenoldeb yn ddyddiol ac yn ymchwilio i driwantiaeth gyda'r Swyddog Presenoldeb a'r Swyddog Lles Addysg.
Mae Gweithiwr Ymyrraeth y Plant sy'n Derbyn Gofal yn gweithio gyda'r Athro Dynodedig, ALNCO a staff bugeiliol eraill i ddiweddaru a rheoli cynllunio ar gyfer y person ifanc. Mae hyn yn cynnwys mewnbwn i'r cynlluniau addysg personol a'r CYU Uwch, CYU, Rhaglen Cymorth Bugeiliol, Asesiadau Risg a PHP. Maen nhw'n mynychu PCPau, cyfarfodydd amlasiantaethol a rhyngasiantaethol yn ymwneud â phlant sy'n derbyn gofal. Caiff y plant hyn eu rheoli dan un ymbarél yn Abersychan i sicrhau cysondeb, effeithiolrwydd o ran amser a rhannu gwybodaeth gan osgoi dyblygu. 
Maen nhw'n sicrhau bod plant sy'n derbyn gofal yn cael eu gwobrwyo am eu presenoldeb ac ymddygiad cadarnhaol, gan wneud hyn drwy drefnu gwibdeithiau bob tymor i'r sinema neu fowlio, sesiynau 'Amser Aur' wythnosol neu ohebiaeth i rieni a gofalwyr. Caiff pen-blwyddi pwysig eu dathlu ac ar adegau fel y Nadolig a'r Pasg maen nhw'n sicrhau ein bod ni fel ysgol yn mynd yr ail filltir i'r plant sy'n derbyn gofal drwy gydnabod mai'r ysgol yw'r un lle sefydlog yn yr hyn a all fod yn fywyd personol ansicr.
• Canlyniadau 
Mae canlyniadau academaidd a chymdeithasol plant sy'n derbyn gofal wedi gwella'n sylweddol ers sefydlu rôl Gweithiwr Ymyrraeth y Plant sy'n Derbyn Gofal. Ar y cyfan mae'r disgyblion yn cyflawni eu targedau addysgol personol ac mae'r rhan fwyaf yn cyflawni'r un fath â'u cyfoedion nad ydyn nhw'n derbyn gofal yn CA3 a CA4. Mae presenoldeb plant sy'n derbyn gofal yn uchel gyda'r disgyblion bron i gyd yn cyflawni targed yr ysgol o 97% a mwy. Canfu holiadur diweddar fod disgyblion yn hapus gyda'r ymyrraeth maen nhw'n ei derbyn ac yn gwerthfawrogi'r berthynas, amgylchedd a chymorth academaidd a chymdeithasol i raddau helaeth. 
Caiff dadansoddiad o berfformiad plant sy'n derbyn gofal ei gwblhau bob tymor ar bob lefel academaidd yn ogystal â phresenoldeb gan Weithiwr Ymyrraeth y Plant sy'n Derbyn Gofal.

